
KHUTBAH JUMAAT
PERTAMA DAN KEDUA

6 Rabiulakhir 1448H/18 September 2026M

“MEMELIHARA KESUCIAN AKIDAH AHLI SUNNAH WAL JAMAAH”

Disediakan oleh:
Jabatan Hal Ehwal Agama Islam Negeri Sabah (JHEAINS)

Arahan kepada PTA/ PPMD/ AJK MASJID/ SURAU :

» Seksyen 97, Enakmen 3 Tahun 1995, Enakmen Kesalahan Jenayah Syariah
1995, Bahagian IV - Kesalahan Khutbah Jumaat menyatakan bahawa menjadi
kesalahan bagi Khatib yang membaca khutbah Jumaat yang bukan
disediakan, disemak atau diluluskan oleh Majlis dan boleh, apabila disabitkan,
dikenakan hukuman denda tidak melebihi dua ribu ringgit atau penjara
selama tempoh tidak melebihi satu tahun atau kedua-duanya sekali.

» Khatib hendaklah menyemak terlebih dahulu Khutbah ini sebelum
disampaikan kepada para jemaah supaya sempurna rukun dan baris
agar dapat disampaikan dengan fasih dan lancar.

» Khutbah ini hendaklah dibaca oleh Imam Kariah atau Imam Rawatib
yang bertugas di masjid atau surau yang berkenaan kecuali ada
kebenaran khas dari Jabatan Hal Ehwal Agama Islam Negeri Sabah
(JHEAINS).

» Khutbah hendaklah disampaikan pada tarikh dan masa yang ditetapkan
oleh JHEAINS.

» Khatib tidak dibenarkan meminda isi perkataan dalam khutbah ini kecuali
untuk menyempurnakan rukun khutbah, kesilapan ejaan dan baris pada
ayat-ayat al-Quran dan Hadis yang terkandung di dalamnya.

» Khutbah hendaklah disampaikan dalam tempoh 10 - 15 minit sahaja.

Mohon semak kod 7
QR ini jika ada

sebarang cadangan
penambahbaikan.
Sekian, terima kasih

SIDANG JUMAAT YANG DIRAHMATI ALLAH SWT,
Marilah kita bersama-sama meningkatkan ketakwaan kepada Allah SWT

dengan melaksanakan segala perintah-Nya dan menjauhi segala
larangan-Nya. Sesungguhnya orang yang paling mulia di sisi Allah SWT
ialah orang yang paling bertakwa. Pada hari yang mulia ini, marilah kita
bersama-sama memberikan tumpuan sepenuhnya kepada khutbah yang
akan disampaikan. Janganlah berbual-bual, tidur dengan sengaja atau
bermain telefon bimbit kerana perbuatan tersebut boleh mengurangkan
pahala Solat Jumaat. Dengarlah khutbah dengan penuh perhatian kerana
ia merupakan sebahagian daripada kesempurnaan Solat Jumaat. Pada

hari yang penuh keberkatan ini, mimbar akan menyampaikan khutbah



yang bertajuk: “Memelihara Kesucian Akidah Ahli Sunnah Wal

Jamaah.”

MUSLIMIN YANG BERBAHAGIA,

Sesungguhnya nikmat terbesar yang dikurniakan Allah SWT kepada
manusia ialah nikmat iman, Islam, dan istigamah di atas pegangan Ahli
Sunnah Wal Jamaah sebagai sebuah manhaj wasatiyyah iaitu jalan
pertengahan, yang berpaksikan al-Quran dan as-Sunnah mengikut
kefahaman salafussoleh serta para ulama muktabar. Muzakarah Majlis
Fatwa Negeri Sabah telah menyelaraskan kewajipan umat Islam di
Sabah untuk berpegang kepada akidah Ahli Sunnah Wal Jamaah, yang
kemudiannya diwartakan secara rasmi pada 7 September 2017 bahawa
pegangan Ahli Sunnah Wal Jamaah yang ditetapkan merangkumi tiga
aspek utama. Dari sudut akidah, hendaklah berpegang kepada pegangan
Imam Abu al-Hasan al-Asy‘ari dan Imam Abu Mansur al-Maturidi. Dari
sudut figh, hendaklah berpegang kepada Mazhab Syafi‘i serta menerima
mazhab-mazhab muktabar yang lain dalam keadaan tertentu. Manakala
dari sudut tasawwuf, hendaklah mengikut manhaj Imam al-Ghazali dan
Imam al-Junaid. Manhaj ini menolak sebarang bentuk fahaman
melampau, di samping menjauhi sikap sambil lewa yang boleh
menggugurkan ketetapan syariat. Firman Allah SWT dalam surah al-

Bagarah, ayat 143:

Maksudnya: “Dan demikianlah (sebagaimana Kami telah memimpin

kamu ke jalan yang lurus), Kami jadikan kamu (wahai umat Muhammad)

satu umat yang pilihan lagi adil, supaya kamu layak menjadi orang yang



memberi keterangan kepada umat manusia (tentang yang benar dan
yang salah) dan Rasulullah (Muhammad) pula akan menjadi orang yang

menerangkan kebenaran perbuatan kamu...”

Akidah yang murni ini bagaikan akar tunjang bagi sebatang pokok. Jika
akarnya sihat dan teguh, maka rendanglah dahannya, manis buah
amalannya, serta tahan dihembus angin ujian. Namun, jika akarnya telah
dijangkiti penyakit syirik, khurafat serta bida’ah yang keji yakni perkara
baharu yang diada-adakan dalam urusan agama yang tidak mempunyai
asas daripada syariat, maka layulah pokok amalan itu dan tumbanglah
pokok tersebut menyembah bumi. Hakikatnya, masyarakat kita hari ini
amat mendambakan ketenangan jiwa di kala buntu di himpit pelbagai
ujian kehidupan. Namun begitu, amat menyedihkan apabila ada yang
mencari penawar di ruang dan tempat yang salah. Kerapuhan jiwa ini
sering kali diambil kesempatan oleh kumpulan yang berselindung di
sebalik nama Islam bagi mengaburi mata masyarakat dengan istilah ilmu
tarekat, zikir dan kerohanian sedangkan hakikatnya penuh dengan

dakyah penipuan serta pemesongan akidah.

MUSLIMIN YANG DIRAHMATI SEKALIAN,
Mimbar ingin menegaskan beberapa ciri utama yang sering menjadi
modus ajaran sesat ini bagi membolehkan kita mengenali perangkap

ajaran yang menyeleweng:

Pertama, mengagungkan pemimpin secara melampau sehingga
menyamakan kedudukannya dengan nabi, mendakwa menerima wahyu
atau mengetahui perkara ghaib. Ketaksuban ini boleh membawa kepada
taqlid secara membuta tuli, iaitu mengikuti seseorang tanpa memahami

atau menilai dalil, bahkan mematuhi arahan yang bertentangan dengan

syariat Allah SWT. Daripada Sayidina Ali bin Abi Talib radiallahuanhu
bahawa Rasulullah SAW bersabda:

Maksudnya: “Tidak ada ketaatan kepada makhluk dalam perkara
maksiat kepada Allah.” (Hadis Riwayat Ahmad)

Kedua, dakwaan ghaib yang tidak berasas seperti mengaku sebagai
Imam Mahdi, penyelamat akhir zaman, atau mendakwa pemimpin yang
telah meninggal dunia masih hidup dan memberikan arahan secara ghaib.
Dakwaan sebegini adalah batil dan boleh menyesatkan serta

membelenggu pemikiran pengikut.

Ketiga, ajaran-ajaran yang disebarkan secara terselindung. Kebanyakan
gerakan ajaran sesat menyusup secara halus melalui kelas-kelas
tertutup, pertemuan kecil yang dirahsiakan daripada masyarakat umum,
serta bai'ah yakni mewajibkan sumpah setia agar pengikut tidak
menceritakan apa yang dipelajari kepada ahli keluarga, kawan-kawan

apatah lagi kepada pihak berkuasa agama.

Pihak berkuasa agama negeri Sabah sentiasa memperketat pemantauan
dan penguatkuasaan undang-undang syariah bagi membendung ajaran
sesat yang boleh merosakkan akidah serta menggugat keselamatan
negara. Di bawah Enakmen Kesalahan Jenayah Syariah (Pindaan)
No .4 Tahun 2019 Negeri Sabah, undang-undang berkaitan perkara ini
telah diperketatkan. Di bawah seksyen 52 (1) berkaitan ‘Doktrin Palsu’
memperuntukkan bahawa: “Mana-mana orang yang mengajar atau
menjelaskan apa-apa doktrin, atau melaksanakan apa-apa upacara atau
perbuatan yang berhubungan dengan agama Islam di mana-mana

tempat, sama ada tempat persendirian atau tempat awam, adalah
melakukan suatu kesalahan jika doktrin atau upacara atau perbuatan itu
berlawanan dengan hukum syarak atau mana-mana fatwa yang sedang
berkuatkuasa di negeri Sabah dan boleh, apabila disabitkan, didenda
tidak melebihi LIMA RIBU RINGGIT atau dipenjarakan selama tempoh
tidak melebihi TIGA TAHUN atau DISEBAT tidak melebihi ENAM

SEBATAN atau dihukum dengan mana-mana kombinasi hukuman itu.”

Dalam peruntukan undang-undang ini, hukuman sebat sehingga enam
sebatan turut diperuntukkan sebagai salah satu bentuk hukuman.
Tambahan lagi, bagi orang yang melakukan kesalahan tersebut boleh
dikenakan tindakan dan ditangkap tanpa waran, tertakluk kepada
peruntukan undang-undang yang berkuat kuasa. Sebarang penyebaran
doktrin atau fahaman yang bercanggah dengan akidah Ahli Sunnah Wal
Jamaah adalah tertakluk kepada tindakan undang-undang. Di negeri
Sabah, terdapat beberapa ajaran dan fahaman yang telah diputuskan
bercanggah dengan akidah Ahli Sunnah Wal Jamaah melalui fatwa,
antaranya ialah Syiah, Qadiani, Millah Abraham, Liberalisme dan
Pluralisme. Perlu ditegaskan, warta tersebut menyatakan bahawa mana-
mana orang Islam, sama ada secara individu atau berkumpulan, yang
mengamalkan atau mempercayai pegangan selain daripada ketetapan
yang dinyatakan boleh melakukan suatu kesalahan dan boleh diambil

tindakan.

Oleh itu, janganlah seseorang memandang ringan atau mengambil
mudah terhadap larangan syarak, kerana setiap pelanggaran boleh
membawa kepada tindakan undang-undang. Ketetapan ini
menggambarkan kesungguhan kerajaan negeri dan pihak berkuasa

agama dalam membendung bahaya ajaran sesat yang boleh merosakkan

akidah umat Islam. Sesungguhnya, undang-undang ini bukan bertujuan
menyekat kebebasan malahan menjadi benteng bagi memelihara

kesucian akidah Ahli Sunnah Wal Jamaah di bumi Sabah yang kita cintai.

SIDANG JAMAAH YANG DIKASIHI SEKALIAN,
Terdapat beberapa benteng utama yang perlu kita bina bersama demi
memastikan kesucian akidah Ahli Sunnah Wal Jamaah di negeri ini terus

terpelihara antaranya:

Pertama, tuntutlah ilmu agama daripada sumber dan saluran yang benar
serta diiktiraf. Melazimkan diri hadir ke dalam majlis ilmu di masjid-masijid,
surau-surau, serta mengikuti pengajian yang disampaikan oleh para
asatizah yang bertauliah. Pastikan guru atau penceramah yang
menyampaikan ilmu agama mempunyai tauliah rasmi daripada pihak

jabatan agama negeri.

Kedua, bentengilah ahli keluarga dengan ilmu agama yang kukuh, kerana
ketua keluarga bertanggungjawab memastikan isteri dan anak-anak
benar-benar memahami rukun iman, rukun Islam, serta sempadan

kekufuran dan syirik.

Ketiga, laporkanlah sebarang keraguan kepada pihak berkuasa agama.
Jangan sekali-kali mengambil sikap berdiam diri apabila melihat atau
mendengar ajaran yang menyimpang atau upacara yang pelik, serta

amalan yang bercanggah dengan Ahli Sunnah Wal Jamaah.

Rujuklah kepada pihak yang berautoriti seperti Jabatan Hal Ehwal
Agama Islam Negeri Sabah, Pejabat Mufti Negeri Sabah, atau

laporkan kepada pihak berkuasa agar tindakan dan penguatkuasaan

undang-undang syariah dapat diambil. Marilah kita bersama-sama
berpegang teguh mempertahankan akidah yang suci ini. Jangan biarkan
kejahilan membuka jalan kepada musuh-musuh Islam untuk meruntuhkan
kesatuan ummah Ahli Sunnah Wal Jamaah. Firman Allah SWT dalam
surah al-Hujurat ayat 6:

Maksudnya: “Wahai orang-orang yang beriman! Jika datang kepada
kamu seorang fasik membawa sesuatu berita, maka selidikilah
kebenarannya, supaya kamu tidak menimpakan sesuatu kaum dengan
perkara yang tidak diingini dengan sebab kejahilan kamu (mengenainya)

sehingga menjadikan kamu menyesali apa yang kamu telah lakukan.”

Ya Allah, ampunkanlah dosa kami dan dosa kedua ibu bapa kami.
Peliharalah institusi kekeluargaan kami agar dipenuhi dengan sakinah,
mawaddah dan rahmah. Jadikanlah rumah tangga kami sebagai
madrasah yang menyemai iman dan ketakwaan dalam diri anak-anak
kami.

Ya Allah, Peliharalah akidah kami, akidah anak-anak kami, akidah
keluarga kami serta akidah seluruh umat Islam di negara ini khususnya di
negeri Sabah, agar sentiasa berpijak di atas landasan Ahli Sunnah Wal
Jamaah. Jauhkanlah kami daripada fitnah kesesatan, penyelewengan
akidah, dan kekeliruan akhir zaman. Ya Allah, berikanlah taufik dan

hidayahmu kepada pemimpin-pemimpin kami, para ulama, serta pihak
berkuasa agar sentiasa diberi kekuatan dan kebijaksanaan dalam
memelihara kesucian syiar Islam di negeri kami cintai ini.

Ya Allah, naungilah kehidupan negeri dan juga negara kami dengan
Rahmat-Mu. Hiasilah diri kami dengan sifat terpuji dan jauhi kami dari sifat
yang keji. Satukanlah hati kami dalam menegakkan kebenaran dan
mencegah kemungkaran. Perelokkanlah pekerti kami dengan jalinan
perpaduan, sentiasa berlapang dada dan mengutamakan sikap tabayyun
serta ilmu dalam setiap tindakan.

Ya Allah, Ya Rahman Ya Rahim, Bantulah saudara-saudara kami yang
tertindas di bumi barakah Palestin, dan di setiap pelosok alam yang
dicengkam kezaliman. Jadilah Engkau sebaik-baik Pelindung yang
memayungi mereka, Penolong yang mengubati duka lara mereka, dan
Penyokong yang meneguhkan langkah mereka.

Ya Qadiyal hajat, jadikanlah kami dan keturunan kami orang-orang yang
istigamah mendirikan solat secara berjamaah di masjid, menunaikan
zakat, berpuasa pada bulan Ramadan, mengerjakan ibadah haji,
mewakafkan harta dan berinfaq pada jalan yang Engkau redai. Ya Allah,
kurniakanlah kami kekuatan agar dapat menghadirkan diri menunaikan
solat fardu secara berjamaah di masjid, sebagaimana ramainya kami
hadir menunaikan Solat Jumaat pada hari ini. Sesungguhnya hanya
kepada-Mu jua, Ya Allah tempat kami mengadu dan memohon
pertolongan.

Disediakan dan diedarkan oleh:
Bahagian Penyelidikan dan Informasi, Jabatan Hal Ehwal Agama Islam Negeri Sabah

Nota:
Teks khutbah ini mengandungi potongan ayat-ayat al-Quran dan hadis Rasulullah SAW.
Mohon jaga dengan cermat dan tidak disepahkan.

Sebarang pertanyaan atau maklum balas, sila hubungi: 9
Unit Penerbitan, Bahagian Penyelidikan dan Informasi, Jabatan Hal Ehwal Agama Islam Negeri Sabah
No. telefon: 088-522127
E-mel: jheains.penerbitan@gmail.com

